
Leef jy die name wat jy dra?
Liturgie

Votum en Groetseën

Ps  48:1,3,4 (2001)

Geloofsbelydenis

Wet

Sb 9-3:1,2

Gebed

Leerstellig HK So 12

Ps 128:1,3

Skriflesing en prediking

Gebed

Liefdegawe

Ps 145:1,2,10,12

Seëngroet

Skets

Teks: Handelinge 9:26-43 en HK Sondag 12
In ons leerstellige verkondiging het ons gehoor dat om 

die naam Christen
 te dra, beteken dat jy jouself as priester volkome aan die Here moet offer, dat jy as koning jou lewe volgens God se wil moet regeer, en dat jy as profeet van God moet getuig in woord en daad?  Leef jy soos jou naam, Christen, van jou sê?
Voordat gelowiges Christene genoem is, is daar ander name gebruik om na hulle te verwys.  Daar is die name:

1) Broer (en suster)

In Christus is alle gelowiges kinders van die Here. Ons vorm saam die huisgesin van God. Ons is mekaar se broers en susters.  Hoe tree jy teenoor jou medebroers en susters in Christus op?  Leef jy soos ŉ ware broer/suster?

2) Heiliges

Ons is besondere skepsels van God.  Ons onheiligheid van sonde is deur Christus se bloed afgewas.  Nou is ons weer in heiligheid herstel.  Nou wy ons onsself weer aan God toe.  Besef jy jy is ŉ heilige?  Ag jy jouself as ŉ heilige?  Leef jy jou heiligheid uit?
3) Dissiples

Die naam ‘dissipels’ verwys nie net na die 12 dissipels van Jesus nie. Dit verwys an almal wat agter die Here gaangaan.  As jy Christus volg, is jy sy dissipel.  Hoe volg jy Christus – voluit of harlfhartig?  Is jy regtig op alle terreine van jou lewe ŉ dissipel?

Preek
Geliefdes in ons Here Jesus Christus

Ons het nou so pas in ons leerstellige verkondiging gehoor wat dit beteken en ook watter implikasie dit vir ons het om die naam ‘Christen’ te dra.  Het julle egter mooi gehoor waar mense wat in Jesus Christus glo die eerste keer Christene genoem is.  Volgens Handelinge 11:26 was dit vir die eerste keer in die stad Alexandrië.  

Mense wat in Jesus glo, is dus nie van die begin af Christene genoem nie.  Vir die eerste tydperk na Jesus se dood en opstanding (ŉ tydperk wat waarskynlik ŉ hele paar jaar moes geduur het) was die naam Christen nie bekend nie.  Nou is die vraag: maar hoe is daar in hierdie tyd na die gelowiges verwys?
In Handelinge 9:26-43 word daar drie verskillende name gebruik om na Christene te verwys, voor die naam ‘Christen’ bekend geword het.  Hierdie drie name is vandag ook nog geldige name om na ons as Christen-gelowiges te verwys.  Dit is net nie so algemeen in gebruik nie.  

Nou, net soos die naam ‘Christen’ betekenis en implikasie vir ons het, so het elkeen van daardie drie name ook betekenis en implikasie vir ons lewens.  In hierdie preek gaan ons na daardie drie name kyk wat in Handelinge 9 gebruik word.  Ons gaan kyk na die betekenis en implikasie van elkeen van daardie name vir ons lewens... ... ...
Gemeente, in Handelinge 9:30 staan daar in die 1983-Vertaling dat toe die gelowiges dit agtergekom (dat die Jode Paulus wou doodmaak), het hulle Paulus na Tarsus weggestuur.  Lees ons hierdie teks in die 1953-Vertaling, dan staan dit daar effens anders.  Daar staan: 

“En toe die broers dit agterkom...”
Sien julle hoe verskil die twee vertalings.  Die 1983-Vertaling praat van die gelowiges en die 1953-Vertaling praat van die broers.  Die 1953-Vertaling is ŉ meer letterlike vertaling van die oorspronklike taal.  Letterlik staan daar in die oorspronklike Grieks dat die broers vir Paulus weggestuur het.
Hier kry ons die eerste alternatiewe benaming vir Christen-gelowiges.  Dit is die naam Broer en daarmee saamgereken ook die naam Suster. In ŉ sekere in is hierdie nie so ŉ onbekende benaming nie.  In die kerk spreek ons mekaar immers nie as Dames en Here aan nie, maar as Broers en Susters aan.
Waar kom dit vandaan dat ons mekaar Broers en Susters noem?
Broers en Suster, in Lukas 8:21 sê Jesus: “... my broers is dié wat na die woord van God luister en daarvolgens handel.”  Hieruit is dit duidelik dat Jesus sê dat hulle wat gehoorsaam is aan die hemelse Vader, sy broers en susters is.
Maar nog meer!  In Romeine 8:29 skryf Paulus: “29﻿Dié wat Hy lank tevore verkies het, het Hy ook bestem om gelykvormig te wees aan die beeld van sy Seun, sodat sy Seun baie broers kan hê van wie Hy die Eerste is.”  

Uit die gebruik van die woord broers in hierdie vers, kom ons by die dieper betekenis van die begrip Broers en Susters.  Paulus sê hier dat elkeen wat in Jesus Christus glo, deur God aangeneem is as sy kinders.  As jy vir die Here in die hemel jou hemelse Vader noem, dan is jy mos sy kind!
Jesus is die Eniggebore Seun van God.  Ons is die aangenome kinders van God.  Ons is deel van die huisgesin van die hemelse Vader.  Daarom is ons aangenome broers en susters van Jesus.  En omdat ons aangenome broers en susters van Jesus is, is ons ook aangenome broers en susters van mekaar!

Broers en Susters, dit is wat die betekenis van die begrip Broers en Susters is.  Dit is hoekom ons in die kerk vir mekaar sê Broers en Susters! 
Máár wat is die implikasie daarvan dat ons mekaar se broers en susters is?
In Paulus se geval in Handelinge 9 is dit duidelik wat die implikasie vir hom was.  Sy broers in Christus het hom beskerm toe die Jode hom wou doodmaak.  Hulle het hom weggestuur, sodat hy veilig sou wees.  Hulle het na hom omgesien soos familielede na mekaar behoort om te sien...
Let mooi op hoe wonderlik die Bybel hierdie versorging van Paulus beskryf.  
· Eers wou die gelowiges (die broers) niks van Paulus weet nie.  Hulle was bang vir hom.  Hulle was bang dat hy hulle sal verraai en hulle dan verder sal vervolg.  
· Tog, die oomblik toe hulle besef hy is regtig nou een van hulle – hy is een van hulle broers, toe aanvaar hulle hom onvoorwaardelik en neem hulle hom onder hulle beskerming!

Dit is ook die implikasie vir ons as mekaar se broers en susters.  In die kerk moet ons mekaar onvoorwaardelik aanvaar.  Immers, nie een van ons verdien om deel van die huisgesin van God te wees nie.  Inteendeel, almal van ons verdien eintlik om deur God verwerp te wees.  Tog, in genade het God ons deur Christus as sy kinders aangeneem.  God het ons aanvaar. Ons moet mekaar ook aanvaar.

Nou is dit so dat daar soms verskille tussen kinders in dieselfde huisgesin ontstaan.  Daar kan bakleiery, stryery en verskil van opinie wees.  Die spreekwoord is egter waar: bloed is dikker as water.  Al verskil kinders onderling, 
· behoort hulle hul bes te probeer om die verskille uit die weg te ruim,  

· behoort hulle tog saam te staan waar dit oor die familie gaan.

In eerlikheid moet ons erken dat daar soms spanning in die huisgesin van God ontstaan.  Soms is daar verskil van mening onder ons wat in hierdie gemeente is. Soms is daar verskil van mening onder die gemeentes in ons kerkverband.

Tog, ons moet altyd onthou ons is en bly mekaar se broers en susters.  Ons moet verby ons verskille kan kyk en mekaar steeds in Christus erken.  En mekaar nie net erken nie, mekaar ook liefhê.  So moet ons werk om ons verskille te oorkom.  Ons hemelse Vader het ons immers eerste liefgehad.  
· Hierdie liefde moet maak dat ons ook die verskille wat daar tussen ons bestaan, in liefde kan uitsorteer.

· Hierdie liefde moet ook maak dat ons mekaar moet bystaan.  Ons moet mekaar se laste help dra.  
Sien jy iets wat jou broer of suster nie goed doen nie, of mee sukkel, gaan help hom of haar.
Vrae wat elkeen van ons vir onsself moet afvra is:

· Leef ek regtig my broer en susterskap in die kerk uit?

· Staan ek my broers en susters in Christus regtig na die beste van my vermoë by?

· Wat kan ek doen om my broers en susters in Christus nog beter by te staan en te help?

· Wat kan ek doen om saam met my geloofsfamilie my hemelse Vader nog beter te dien?

Gebruik die antwoorde wat jy op hierdie vrae kry en werk aan jou broer en susterskap.  So help ons mekaar.  Sou bou ons mekaar in liefde as gesin van ons hemelse Vader op!... ...
In Handelinge 9:32 staan daar dat Petrus baie rondgereis het en op ŉ keer ook by die gelowiges gekom het wat in Lidda gewoon het.  Hierdie vers klink ook anders in die 1953-Vertaling.  Daar staan:  Terwyl Petrus oral rondgegaan het, het hy ook gekom 

by die heiliges wat in Lidda woon.

Weer eens is die 1953-Vertaling ŉ meer letterlike vertaling van die oorspronklike taal.  Die tweede naam vir Christene (voordat die naam Christen gebruik is en wat in Handelinge 9 gebruik word) is die naam heiliges.
Broers en Susters, as ek nou vinnig ŉ opname nou maak en ek sou vra dat almal hulle hande opsteek wat hulself as heiliges beskou – sou jy jou hand opsteek?  Is jy ŉ heilige?

Kom ons wees eerlik.  Almal van ons sal maar baie huiwerig wees om ons hande op te steek.  Ons weet ons is swak, sondaarmense.  Ons sien onself nie as heiliges nie.
Tog, in Christus is ons heiliges.  Daarom dat die boek Handelinge op verskeie plekke na Christen-gelowiges as heiliges verwys.

Wat is ŉ heilige?

Om hierdie vraag te beantwoord is dit dalk makliker om eers te bepaal wat iets is wat heilig is.  Iets is heilig as dit vir ŉ spesiale doen gebruik word.  Dit word toegewy aan ŉ spesifieke en besondere taak. Dit is nie sommer iets alledaags nie.

Daarby, as ons sê ons heilig iets, dan kan ons een van twee dinge met daardie voorwerp maak.

· Ons kan ŉ voorwerp wat vroeër vir alledaagse gebruik gebruik is, nou afsonder of toewy vir ŉ besondere taak. Daardie voorwerp word dan nie meer gebruik vir sy vroeëre taak nie.  So “heilig” ons daardie voorwerp.

So kan jy byvoorbeeld ŉ besem gaan koop om jou huis skoon te vee.  Na ŉ paar dae besluit jy egter dat daardie besem jou kamp besem sal wees.  Jy bere nou daardie besem in jou karavaan en gebruik hom net om jou karavaan te vee.  Bewaar die siel wat hom uit die karavaan haal en vir iets anders gebruik.  Ons kan amper sê jy het daardie besem geheilig vir karavaangebruik. 

· Die tweede betekenis van om iets te heilig, is om iets wat heilig is, maar nie meer as heilig gebruik is nie, weer vir sy oorspronklike heilige doel te gebruik.

Daardie besem in die karavaan kan dalk op een of ander manier uit die karavaan verdwyn.  Hy kan dalk in jou garage beland en vir ŉ tyd daar gebruik word sonder dat jy dit besef.  Op ŉ dag kom jy daarop af en nou gaan sit jy die besem terug in die karavaan, sodat hy weer vir sy spesiale doel gebruik kan word.
Hoekom het ek nou oor besem gepraat?

Ek het hieroor gepraat want hierdie beeld sê nogal iets oor ons heiligheid.

Geliefde, jy is deur God gemaak.  Hy het jou op ŉ besondere manier gemaak.  Hy het jou spesiaal gemaak.  Jy is kosbaar in sy oë.

· Kyk maar net hoe ongelooflik is jou organe – jou brein, jou hart, jou longe, jou niere, jou been struktuur, ja, alles aan jou, gemaak en gevorm.

· Jy is deur die Skeppergod geformeer.  Hy het jou doelbewus gemaak.  Jy het nie toevallig ontstaan nie.

· God werk volmaak.  Hy skep (met respek gesê) nie gemors nie.  Jy is nie as ŉ stuk gemors gemaak nie!

Ons hemelse Vader het ons op spesiale wyse vir ŉ spesiale doel geskape.  Ons moes sy verteenwoordigers hier op aarde wees. Daarvoor het Hy ons geheilig.  

· In terme van die beeld hierbo – ons is soos ŉ besem wat spesiaal vir ŉ spesiale doel aangeskaf is. Ons taak is om God te verteenwoordig en te verheerlik. 
Weens die verleiding deur die Satan, het ons egter in opstand teen God gekom.  Ons wou nie meer aan die doel beantwoord waarvoor Hy ons gemaak het nie.  Ons het in sonde geval.  Ons het onsself ontheilig.  .  

· In terme van die beeld hierbo.  Ons is nou soos die spesiale besem wat in die garage beland het.  Ons word nie meer aangewend vir die doel waarvoor God ons gemaak het nie.
Tog, al het ons in opstand gekom teen God, het God ons steeds liefgehad.  Hy het sy Seun Jesus Christus gestuur om die straf te dra wat ons vir ons opstand moes dra.  In Jesus het God ons onheiligheid weggeneem.  Hy het ons opnuut weer aan Hom toegewy.  
· Ons kan sê dat ons soos daardie besem is wat in die garage beland het.  In Jesus het die Vader ons weer gevind en aan Hom toegewy.  Ons het nou weer ŉ spesiale taak en dit is om ons Vader hier op aarde te verteenwoordig.
In ons teks lees ons van ŉ gelowige met die naam Eneas wat verlam was.  Ek wonder of hy aldag gedink het hy is ŉ heilige en kosbaar in die oë van die Here.  Tog, die Here wou sy verlamming en genesing gebruik om ander na hom te lei.  So het sy heiligheid sigbaar geword in die manier hoe die Here met hom gewerk het.
Ons Here stap ŉ pad met ons.  Hy gebruik ons soos ons is.  Almal van ons maak Hy nie wonderbaarlik gesond soos Eneas nie. Weet egter dat Hy ons in ons situasie gebruik om Hom te verheerlik, want ons is sy spesiale werktuie.  Wees jy maar net bereid en beskikbaar om deur Hom in jou situasie gebruik te word.
Gemeente, dit is aan die een kant reg dat ons beskeie en versigtig moet wees oor ons heiligheid.  Vanuit onsself is ons vol sonde en is ons nie heilig nie.  Tog, as jy in Christus glo, is jou sonde weggeneem.  Jy is weer heilig gemaak.  Jy is kosbaar en spesiaal in God se oë net soos jy nou is.  Jy is heilig in sy oë.
Vrae wat jy vir jouself as heilig moet afvra is:

· In Christus is ek heilig.  Besef ek dit elke dag?  
· Aanvaar jy regtig jou heiligheid, of ag jy jouself nog onheilig?

· Wat maak dat ek nie my heiligheid wil aanvaar nie? (Miskien iets soos ŉ swak selfbeeld).
· Wat doen ek dalk (my sonde) wat my heiligheid skend?

· Hoe kan ek elke dag my heiligheid net beter uitleef?

Jy kan jou heiligheid uitleef, want jy is op besondere wyse, spesiaal deur God gemaak, net soos jy is.  Hy wil jou op spesiale wyse gebruik net soos jy is... ...
In Handelinge 9:36 staan daar dat daar in Joppe ŉ gelowige vrou met die naam Tabita was.  Ook hier klink die 1953-Vertaling, wat meer letterlik is, effens anders.  Daar staan dat daar 

ŉ sekere dissipelin was met die naam Tabita.
Dissipel, of die vroulike vorm dissipelin, is dus die derde naam wat in Handelinge 9 gebruik word om na Christen gelowiges te verwys.
Wat is ŉ dissipel?
Die begrip ‘dissipel’ verwys na iemand wat agter iemand anders aangaan.  Jesus se dissipels is hulle wat agter hom aangaan.  Die 12 dissipels het orals agter Jesus aangegaan.  Maar Jesus het veel meer as 12 dissipels gehad.  Almal wat in Jesus glo is sy dissipels, want hulle gaan agter Hom aan. Hulle volg sy voorbeeld. Ook vandag nog is almal wat in Jesus glo, sy dissipels.  Hulle moet sy voorbeeld volg.
Tabita was ŉ dissipel.  Sy het Christus se voorbeeld gevolg.  Daar staan dat sy altyd besig was om goed te doen en die armes te versorg.

Heilige Broer en Suster, jy is ook ŉ dissipel.  
· Hoe goed volg jy Jesus?  

· Hoe goed volg jy Jesus se voorbeeld na?
Maak jy regtig erns om hom orals te volg – waar jy ook gaan en wat jy ook doen!
Ek sluit af
Jy sê jy glo in Christus!  

· Dan is jy ŉ broer en suster van jou medegelowiges.

Leef jou broer en susterskap met jou medebroers en susters uit.

· Jy is ŉ heilige in Christus

Moenie ŉ swak selfbeeld hê nie.  Jy is besonders en kosbaar in God se oë.  Wees bruikbaar vir God met volle oorgawe.
· Jy is ŉ dissipel van Christus

Sorg dat jy Hom orals en altyd in alles navolg.

Christen, jy kan al hierdie dinge, want deur Christus is jy spesiaal in God se oë.

AMEN
